
Коми Республикаса йӧзӧс велӧдан министерство вынсьӧдіс школьникъяслӧн паськӧм дорӧ корӧмъяс

Ӧтувъя корӧмъяссӧ пыртӧны сы могысь, медым школаын быдлунъя олӧмыс вӧлі лӧсьыдӧн, а паськӧмыс – мичаӧн. Таысь кындзи, тайӧ сетас позянлун бырӧдны велӧдчысьяслысь социальнӧй да мукӧд торъялӧмсӧ да лӧсьӧдны школаын бур оланру. Нӧшта ӧти мог – велӧдчан учреждениелысь ӧтувъя имидж зумыдмӧдӧм.

Велӧдчысьяслӧн паськӧм дорӧ корӧмъясыс да сійӧс быть новлӧмыс урчитсьӧны школаса тшӧктӧдӧн. Та дырйи паськӧмлысь ӧтувъя ӧбликсӧ, сылысь рӧмсӧ да фасонсӧ индӧны канму-ӧтйӧза веськӧдлан органкӧд ӧтвылысь: школаса сӧветкӧд, бать-мам комитеткӧд, класса, став школаса бать-мамлӧн чукӧртчылӧмкӧд либӧ попечительскӧй сӧветкӧд. Велӧдчан учреждениеын вермас лоны некымын сикас паськӧм: быдлунъя, вӧччан, спортивнӧй. Паськӧмӧ позьӧ содтыны школалысь либӧ класслысь торйӧдан пасъяс: вурӧсъяс, значокъяс, галстукъяс да мукӧд пас.

“Школьникъяслӧн паськӧм дорӧ ӧтувъя корӧмъясыс отсаласны  лӧсьӧдны велӧдчӧм дырйи торъя уджалан ру, кыпӧдны велӧдчысьяслысь колана ногӧн аскутӧмсӧ, ӧтувтчӧмсӧ. Нӧшта ӧти тӧдчана мог – вӧчны сідзи, медым быд кагалы школаын вӧлі лӧсьыд, - пасйис Коми Республикаса йӧзӧс велӧдан министр Владимир Шарков. - Та дырйи оз позь дзебны кагалысь аслыспӧлӧслунсӧ, та понда велӧдчан организацияын позьӧ содтӧд пыртны  паськӧм дорӧ кутшӧмкӧ элемент либӧ паськӧм юкӧн.”

Кыдзи пасйис министр, школьникъяслы паськӧмсӧ колӧ вурны санитарно-гигиеническӧй корӧмъяс серти, медым сійӧ эз омӧльт челядьлысь дзоньвидзалунсӧ.

“Кӧсъя индыны сы вылӧ, мый быд торъя велӧдчан организацияын паськӧм дорӧ корӧмъяс серти став решениесӧ позьӧ примитны сӧмын школаса сӧветкӧд, педагогическӧй ӧтувъяскӧд да велӧдчысьяслӧн бать-мамкӧд сёрнитчӧмӧн”, - кывкӧрталіс В. Шарков.

